
1 Samaka Iyanga kilakikai ku Yesu, la paswabelenge, si iya kali,
<<Ama, wakelanga ku vai, Irigwanga ki Lalakesu, lani Irigu
muswane kai Lalakesu.

2 Ku Irika amarasikaiyane ki sanaka umawmase kudra puku
wabaaingasu iniane, pakai ku abaadhaneini ku palralrawthu ka
niake kudra ki sudralrusu baai iniane kudra laumawmase.

3 Si thingale ala ka amanisu ku vaeva ka patengane ka
Twaumase, si la thingale kudra ki pakainganaisu ka Yesu
Kirisitu, ka amani ku palralrawthu ka niake.

4 1kai kai kawmasane walrigunga naku muswane;
twalrepengenga naku ku baaisu nakwane ku awngane ikai kai
kawmasane.

5 Ama, kaiasasane Irigwaili icucubungu muswane, si baadhaili
kudra nalriguta ikai sakaiyana bekace kai kawmasane!



6 <<Pathingalanenga naku muswane ikai kwidra ki baaisu
nakwane ku patwalaisu kawmasane pilri kudra laumawmase.
Kwi lalasu sakwa ka umawmasesu, la baaisu nakwane liniane;
kwi lalasu la mialri paluludu ku vagasu.

7 Kaiasasane, kwi lalasu wathingalenga makanaelre, kudra
baaisu nakwane, twalai muswane patuelre kainganai.

8 Ku baaisu nakwane ku vaga patuelre wabaadhaku liniane, kwi
lalasu la tarumaranga. Kwi lalasu wathingale ala ka
tengatengane ka twaladhaku muswane kainganai, la kasalru ka
amanisu ka pakainganai nakwane.

